Avgerð frá Skatta- og avgjaldskærunevndini frá 26.03.2008

Mál nr.: 07-02-24-11 

Lóg: Skattalógin § 104 

Sýtt eftirgeving av sekt fyri at lata sjálvuppgávu ov seint inn

Samandráttur:

Kærarin hevði latið sjálvuppgávu ov seint inn til Taks og hevði tí fingið álagt sekt. Skatta- og avgjaldskærunevndin metti, at talan var ikki um slíkar serligar umstøður, at sektin kundi verða strikað og avgjørdi at staðfesta avgerðina hjá Taks at nokta eftirgeving av sektini.

Kærarin lat ikki sjálvuppgávuna fyri 2006 inn til tíðina. Skattskylduga inntøkan varð tí ásett eftir meti, og sekt uppá 5.000 kr. varð samstundis áløgd eftir reglunum í § 104, stk. 2. Kærarin lat 15. oktober 2007 sjálvuppgávu inn fyri 2006 og søkti Taks um at fáa sektina strikaða, men Taks noktaði. Henda avgerð er kærd til Skatta- og avgjaldskærunevndina.

Kærarin greiðir frá, at hann ikki fekk nakra sjálvuppgávu. Møguliga er hendan borin til

skeivan bústað.

Eftir at kærarin hevði móttikið skriv dagfest 19. september 2007 frá Taks, har Taks hækk​aði inntøkuna fyri 2006 við 1.100 kr í uttanlandsinntøku, varð ringt til Taks fyri at fáa greiðu á, hvørja inntøku talan var um. Upplýst var, at inntøkan hevði okkurt við PKA at gera. Kærarin, sum er sjúkrarøktarfrøðingur, spurdi sínar starvsfelagar og Sjúkrasystra​felag​ið, um tey vistu nakað um hetta. Men eingin kendi nakað til hetta. So var farið aftur til Taks at spyrja, og fingu tey so at vita, at tað snýr seg um eina “gruppelivsforsikring“, og at skatturin av hesum var longu innroknaður í skattin. Kærarin avgjørdi síðani at lata inn sjálvuppgávu og søkti um at fáa frítøku fyri sekt. Men svarið var nei.

Kærarin vísir á, at hann ikki hevur viljað komið sær undan nakrari skatting og søkir tí um at fáa sektina strikaða.

Í skrivi frá 4. mars 2008 vísir kærarin eisini á ta óvissu, ið uppstóð, nú hann spurdi seg fyri,

um hann skuldi lata inn sjálvuppgávu fyri 2007. Fyrst søgdu tey á Taks nei fyri síðan seinni at siga ja. Eisini vísir kærarin á, at á PKA-skrivinum frá jan. 2005 stóð, at teir sjálvir søgdu skattamyndugleikunum frá gjaldinum til tryggingina, og at hann tí ikki skuldi uppgeva nakað sjálvur.

Sambært Taks varð kærarin 19. september 2007 settur í skatt við meting, tí eingin sjálv​upp​gáva var innlatin til freistina, sum varð 15. mars 2007. Metingin fevndi um útgoldna A-inntøku + uttanlandsinntøku uppá 1.100 kr. (gjald til “gruppelivsforsikring”). Umframt hetta varð áløgd sekt uppá 5.000 kr. samsvarandi § 104 stk. 2 í skattalógini fyri ikki at lata sjálvuppgávu inn rættstundis.

15. oktober 2007 móttók Taks sjálvuppgávu og umsókn um frítøku fyri sekt. Avgjørt varð ikki at ganga umsóknini á møti, tí mett varð, at kærarin hevði ikki fullgóða grund ella undanførslu til at lata ov seint inn.

Sjálvuppgáva fyri 2006 er útskrivað og send kæraranum í februar 2007. Sambært skatta​lóg​ini (§ 101, stk. 2) skulu øll lata inn sjálvuppgávu, ið ikki áðrenn 15. mars hava fingið skatt​auppgerð. Kærarin fekk ikki skattauppgerð áðrenn 15. mars 2007, og skuldi tí lata inn sjálvuppgávu fyri 2006. Á sjálvuppgávuna skuldi kærarin seta upphæddina til “gruppelivs​forsikring”, ið arbeiðsgevari hansara hevur rindað í árinum, og sum hann ikki er skattaður av.

Í samband við fyrireikingina av kærumálinum hevur Taks upplýst, at kærarin sjálvur uppgav kr. 1.116 í inntøku á sjálvuppgávuni 2004 vegna “gruppelivsforsikring í PKA“, og varð metingin 2006 grundað á hesa vitan. Eingin sjálvuppgáva er latin inn í 2005.

Avgerðin hjá Skatta- og avgjaldskærunevndini.

Sambært § 104, stk. 3 í skattalógini hevur Taks heimild at eftirgeva sekt, sum verður áløgd,

um sjálvuppgáva o.a. ikki verður latið inn ella verður latin ov seint inn, tá tað av serligum orsøkum verður hildið at vera rímiligt.

Viðmerkingarnar til hesa grein siga, at undantak kann verða gjørt, um “tað bert kemur fyri eina ferð og umstøðurnar annars tala fyri at eftirgeva sektina; serligar umstøður eru eitt nú sjúka, deyði og vanlukkur, sum hava við sær, at skattgjaldarin ikki fær latið sjálvupp​gáv​una inn rættstundis. Tað, at grannskoðarar, bókhaldarar eru ov seinir í sínum arbeiði, er eitt nú ikki ein umbering fyri frítøku av sektini.”

Orðingin í lógini leggur upp til, at ein konkret meting verður gjørd í hvørjum føri. Tað er latið upp til Taks at meta um, hvat verður mett sum fullgóð undanførsla.

Í hesum føri sær út til, at tað er gloymska, møguliga eisini misskiljing um skatting av ar​beiðs​gevarans gjaldi til “gruppelivsforsikring” og skipanin við automatiskari skattaupp​gerð, sum eru orsøkir til, at sjálvuppgávan ikki verður latin inn til tíðina.

Undanførslan hjá kæraranum tykist ikki at vera so fullgóð, tá hugsað verður um, at hetta ikki er fyrsta árið, at hann skuldi givið upp inngjald til “gruppelivsforsikring”. Hann hevur jú sjálvur givið upp í 2004 og gloymir so at geva upp í 2006. Ávísingin frá kærara um villeiðingina í skrivinum frá PKA frá jan. 2005 um, at hann ikki sjálvur skuldi uppgeva gjaldið til skattingar, kann í hesum føri ei heldur nýtast til nakað umskyldiligt, tí hóast nevndu ávísing gav kærarin sjálvur gjaldið fyri 2004 upp til skattingar.

Undanførslan er tí meira forgloymilsi. Hetta er ikki ein serliga rímilig undanførsla, tá tað snýr seg um at lata inn sjálvuppgávu til tíðina, og verður tí mett, at talan ikki er um slíka undanførslu, at hetta kann hava við sær eftirgeving av sekt fyri at hava latið sjálvuppgávu ov seint inn.

At tað er fyrstu ferð, at kærarin letur inn ov seint, verður í hesum føri ei heldur mett at vera

ein rímilig undanførsla, tí Taks kunnar úttrykkiliga á hvørjum ári við kunngerð og lýsingum um, at hevur tú ikki fingið automatiska skattauppgerð áðrenn 15. mars, so skalt tú lata inn sjálvuppgávu. Hetta eiga fólk at geva sær far um, tí útgangsstøðið er jú, at øll eiga at lata inn sjálvuppgávu, og bert tey, sum fáa tilsent automatiska uppgerð áðrenn 15. mars og kunnu vissa seg um, at hon er røtt, eru frítikin fyri at lata inn. At skattgjaldarin sigur seg ikki hava móttikið nakra sjálvuppgávu, hóast Taks sigur, at hendan er send honum, er ikki avgerandi í hesum føri, tí hetta frítekur ikki fyri at senda inn, sí § 101 stk. 1 í skattalógini. Bert móttøka av rættari ársuppgerð áðrenn 15. mars kann frítaka fyri at senda inn sjálvuppgávu.

Skatta- og avgjaldskærunevndin avgjørdi at staðfesta avgerðina hjá Taks. Avgerðin er grundað á, at í hesum føri verður mett, at tað er ikki fullgóð undanførsla fyri at lata sjálvuppgávu ov seint inn, at tað er fyrstu ferð, at kærarin hevur latið inn ov seint, og at kærarin ikki gjørdi tað við vilja.
